

Na osnovu člana 34. stava 2. Zakona o zaštiti tajnih podataka („Službeni glasnik BiH“ broj: 54/05 i 12/09), i člana 61. stava 2. Zakona o upravi („Službeni glasnik BiH“ broj: 32/02), Zamjenik ministra sigurnosti d o n o s i,



P R A V I L N I K
O IZGLEDU I SADRŽAJU DOZVOLE ZA PRISTUP TAJNIM PODACIMA, SIGURNOSNIH UPITNIKA, IZJAVA  I DRUGIH DOKUMENATA PROPISANIH ZAKONOM O ZAŠTITI TAJNIH PODATAKA



I - OPĆE ODREDBE

Član 1.
(Predmet Pravilnika)

Pravilnikom o izgledu i sadržaju dozvole za pristup tajnim podacima, sigurnosnih upitnika, izjava i drugih dokumenata propisanih Zakonom o zaštiti tajnih podataka (u daljem tekstu: Pravilnik) utvrđuje se izgled i sadržaj dozvole za pristup tajnim podacima, izgled sigurnosnog upitnika, izgled i sadržaj izjava i drugih dokumenata koji su u vezi sa postupkom vršenja sigurnosne provjere i izdavanja dozvole za pristup tajnim podacima.


II –PRISTUP TAJNIM PODACIMA


Član 2.
(Pristup tajnim podacima)

(1) Osobe koje vrše dužnost ili su zaposlene u organu imaju pravo pristupa tajnim podacima stepena „INTERNO“ bez sigurnosne provjere nakon potpisivanja Izjave o upoznavanju sa Zakonom i drugim propisima koji uređuju zaštitu tajnih  podataka.
(2) Sve osobe koje imaju potrebu pristupa tajnim podacima stepena „POVJERLJIVO“ i više  u skladu sa odredbama Zakona o zaštiti tajnih podataka (u daljem tekstu: Zakon) moraju proći sigurnosnu provjeru, te imati dozvolu za pristup tajnim podacima (u daljem tekstu: Dozvola) odgovarajućeg stepena tajnosti.
(3) Zahtjev za vršenje sigurnosne provjere uz koji se prilažu popunjeni upitnici se označava stepenom tajnosti „INTERNO“, te se dostavlja organu nadležnom za vršenje sigurnosne provjere.
(4) Zahtjev za izdavanje Dozvole nadležnom organu za izdavanje Dozvola podnosi organ, institucija ili pravna osoba gdje je zaposlena osoba kojoj se izdaje Dozvola uz Odluku o nepostojanju sigurnosne smetnje i Izvještaj o rezultatima sigurnosne provjere.





Član 3.
 (Izgled i sadržaj Izjave za pristup tajnim podacima)

(1) Sve osobe koje vrše dužnost ili su zaposlene u organu početkom mandata, odnosno preuzimanjem dužnosti svojeručno potpisuju izjavu o upoznavanju sa Zakonom i drugim propisima koji uređuju zaštitu tajnih podataka, radi pristupa tajnim podacima stepena „INTERNO“.
(2) Izjavu iz stava (1) ovog člana potpisuju prilikom preuzimanja dužnosti i osobe koje u sukladu sa članom 5. i 6. Zakona imaju pravo pristupa tajnim podacima bez sigurnosne provjere i Dozvole.
(3) Izgled i sadržaj Izjave iz stava (1) ovog člana propisan je na Obrascu broj  1. koji je sastavni dio ovog Pravilnika.
(4) Izjava iz stava (1) ovog člana čuva se u posebnom dijelu kadrovskog dosijea.


III-SIGURNOSNI UPITNICI 

Član 4.
(Sigurnosni upitnici)

(1) Prije otpočinjanja sigurnosne provjere u svrhu izdavanja Dozvole, osoba koja je predmet sigurnosne provjere popunjava sigurnosne upitnike i izjavu o upoznavanju sa propisima iz oblasti zaštite tajnih podataka.
(2) Rukovodilac organa u kome je zaposlena provjeravana osoba odgovoran je za ispunjenost formalnih preduslova za provođenje sigurnosnih provjera propisanih članom 47. Zakona.


Član 5.
(Izgled i sadržaj sigurnosnih upitnika)

(1) Sadržaj sigurnosnih upitnika propisan je Zakonom.

(2) Izgled sigurnosnih upitnika propisan je na obrascima koji su sastavni dio ovog Pravilnika i to:

a) Osnovni sigurnosni upitnik – Obrazac A,
b) Posebni sigurnosni upitnik – Obrazac B,
c) Dodatni sigurnosni upitnik – Obrazac C,
d) Dodatni sigurnosni upitnik u slučaju sigurnosne smetnje – Obrazac D.

(3) Sastavni dio sigurnosnih upitnika je Saglasnost za provjeru koju daje provjeravana osoba, te Izjava kojom provjeravana osoba potvrđuje da je upoznata sa propisima iz oblasti zaštite tajnih podataka i obavezuje se da će sa tajnim podacima postupati u skladu sa propisima.






IV-DOZVOLA


Član 6.
(Izdavanje dozvole)

(1) Dozvolu izdaje nadležni organ za izdavanje Dozvola, uzimajući u obzir mišljenje organa nadležnog za vršenje sigurnosne provjere.

(2) Ukoliko organ iz stava (1) ovog člana u skladu sa članom 44. Zakona odbije izdati Dozvolu, donijet će rješenje o odbijanju izdavanja Dozvole.

(3) Protiv rješenja iz stava (2) ovog člana provjeravana osoba ima pravo žalbe u skladu sa članom 45. Zakona.  


Član 7.
(Sadržaj i izgled Dozvole)

(1) Dozvola sadrži slijedeće podatke:

a) ime, prezime i ime jednog roditelja osobe kojoj se izdaje Dozvola,
b) jedinstveni matični broj,
c) datum i mjesto rođenja,
d) naziv organa, institucije ili pravne osobe u kojoj je provjeravana osoba 
         uposlena,
e) stepen tajnosti podataka kojima se dozvoljava pristup,
f) datum važenja Dozvole,
g) organ nadležan za izdavanje Dozvole,
h) registracioni broj i datum izdavanja Dozvole,
i) potpis i pečat ovlaštene osobe.

(2) Izgled Dozvole propisan je na Obrascu broj 2. koji je sastavni dio ovog Pravilnika.
(3) U slučaju opravdanog zahtjeva Dozvola iz stava  (2) ovog člana se može izdati na engleskom jeziku.	


Član 8.
(Preuzimanje Dozvole i vođenje evidencija)

(1) Izdata Dozvola dostavlja se preko ovlaštene osobe institucije, organa ili pravne osobe koja je podnijela zahtjev za izdavanje Dozvole. Ovlaštena osoba preuzima Dozvolu, a zatim je uručuje provjeravanoj osobi u organu, instituciji ili pravnoj osobi koja je podnijela zahtjev za izdavanje Dozvole. 

(2) Nakon uručenja, Dozvola se pohranjuje u poseban dio kadrovskog dosjea u skladu sa članom 60. Zakona. 

(3) Rukovodilac organa, institucije ili pravne osobe dužan je voditi evidenciju o Dozvolama koje su izdate osobama koje obavljaju dužnost ili su zaposlene u tom organu, instituciji ili pravnoj osobi. 


Član 9.
( Dozvola u skladu sa međunarodnim sporazumom)

(1) Ukoliko je za pristup tajnim podacima koji su Bosni i Hercegovini ustupljeni u skladu sa međunarodnim sporazumom potrebna posebna Dozvola, takva  dozvola izdaje se u skladu sa odredbama sporazuma.

(2) Ministarstvo sigurnosti Bosne i Hercegovine izdaje Dozvolu iz stava (1) ovog člana na posebnom obrascu, koji je određen međunarodnim sporazumom ili drugim aktima na koje upućuje međunarodni sporazum. 



V - ZAVRŠNE ODREDBE 


Član 10.
(Stavljanje van snage) 

Ovim Pravilnikom stavljaju se van snage:
a) Pravilnik o načinu izdavanja i obnavljanja sigurnosnih dozvola za pristup tajnim podacima broj: 01-02-71/07 od 18.04.2007. godine, 
b) Pravilnik o dopunama Pravilnika o načinu izdavanja i obnavljanja sigurnosnih dozvola za pristup tajnim podacima broj: 01-02-2-71-1/07 od 25.07.2007. godine,
c) Pravilnik o izgledu i sadržaju sigurnosnih dozvola, sigurnosnih upitnika, izjava i drugih dokumenata broj: 01-02-72/07 od 18.04.2007.godine.
 

Član 11.
(Stupanje na snagu) 

Ovaj Pravilnik stupa na snagu osmog dana od dana objavljivanja u „Službenom glasniku BiH“.

